
   Август — хĕмсĕр, август — сулчă,

Август — тĕлĕкри ачалăх.

Татăлчĕ çӳçенчĕк çулçă,

Тайăлчĕ хăяккăн, чалăш...



Август — тӳпере шур уйăх,

Кĕл-пике пек, юратусăр.

Август — ут сассиллĕ улăх,

Карăшсăр, чун савнă туссăр...



Август — куç тулли тавралăх

Ирĕк, канăçлă, хевтеллĕ.

Ир те каç хирсем ялтравлă,

Ир те каç васан тĕтреллĕ...



Август лăпкă. Эп çапах та

Пурăнăç сăннех куратăп,

Ун çине анчах пăхатăп,

Ун çипне анчах упратăп.



Вара, чиксĕр çĕрĕн-шывăн

Ватăлми чунне тĕл пулнăн,

Эп те ун пек чĕрĕ, сывă,

Эп те вилĕмсĕр, яш чунлă...



Август — хĕмсĕр, август — сулчă...

Тем пăч сӳнчĕ, тем çуталчĕ...

Тем «сыв пул» тесе ал сулчĕ,

Тем «салам» тесе çуралчĕ.

  